
18. august 2017 

       UKA 2017/60 

 

 

Inatsisartut Suleriaasianni § 32 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Immuup sukkuanik sapingaqarnerup annertussusaanik misissueqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Misissuinermut 

ilanngunneqassapput innuttaasut immuup sukkuanik sapingallit iluaquserniarlugit 

suliniutit suut aallartinneqarnissaannut innersuussutit. 
(Inatsisartunut ilaasortaq Randi Vestergaard Evaldsen, Demokraatit) 

 

Tunngavilersuutit 

Immuup sukkuanik sapingaqarneq pissuteqarpoq inalukkani enzymimik laktasemik 

amingaateqarnermik. Naliginnaasumik laktasep immuup sukkua (laktose) aggulullugu 

nerisarpaa, timimik suliarineqarsinnaanngorlugu kisianni  enzyme amingaataappat immuup 

sukkua nerineqarsinnaanngilaq inalukkaniiginnartarlunilu, tassani silaannanitsitsisarpoq naakkut 

anniartitsilluni, naarlutsitsilluni pullatsitsillunilu.  

 

Nappaat paasineqartarpoq aap sukkuanik uuttortaanikkut, immuup sukkuata imermut arrortitap 

iminnginnerani imereerneranilu.  Immuup sukkuanik sapingaqarnerit amerlanerpaartaat inuup 

sananeqaataanik pissuteqartarput, taamaattumik naliginnaasumik aaviinikkut 

takuneqarsinnaavoq inuk kinaluunniit immuup sukkuanik sapingaqarnersoq 

sapingaqannginnersorluunniit.  

 

Ajornanngilaq annerpaatigut naliginnaasumik inuusoqarsinnaanera immuup sukkuanik 

sapingaqaraanni,ksianni soorunami taava immuup sukkua pinngitsoorniartariaqarpoq taamatullu 

aamma periarfissaasariaqarpoq immuup sukkuata arrortinnissaanut nakorsaammik 

pisisinnaanissaq, inuup timaata nammineq tamanna sapissagaluarpagu. Tunisassiat immuup 

sukkuanik akoqanngitsut iisartakkallu nunanut allanut naleqqiullugu nunatsinni 

akisunipilussuupput.  

 

Tamatuma saniatigut aamma tunisassiat immuup sukkuanik akoqanngitsut  akisunipilussuupput 

allanut tunisassianut assigusunut immuup sukkuanik akulinnut naleqqiullugit.  

 

§ 37 naapertorlugu apeqqutinnut  2017-180-mut akissuteqarnerminni Naalakkersuisut 

erseqqissarpaat kissaatiginagu immuup sukkuanik sapingaqarnerup annertussusaata 

misissorneqarnissaa. Naalakkersuisut taama isummernerannut Demokraatini 

isumaqataanngilagut.  

Malunnarpoq immuup sukkanik sapingallit innuttaasut amerlaaluttupilussuusut. Taamaattumik 

Naalakkersuisut oqaatigaat Dronning Ingridip Napparsimavissuata qitiusumik aaviisarfianit 

paasissutissiineq naapertorlugu ukiut tamaasa 100-t sananeqaataat misissorneqartartoq (MCMT 

gentest) taakkulu qulerarterutaat sapingaqartartut.  

 

Tamatuma takutippaa innuttaasut akornanni amerlaasuut immuup sukkuanik sapingaqartut 

aamma Demokraatini isumaqarpugut naapertuutissagaluartoq misissorneqartuuppat innuttaasut 

taamatut sapingallit qanoq ikiorserneqarsinnaanersut.  

 

Pingaarnertut isumaqarpugut ajornartorsiutip annertussusaa misissorneqartariaqartoq aamma 

neriuutigaarput Inatsisartuni partiit allat tamatumani isumaqatigiumaaraatigut. 

      

Aningaasatigut allaffissornikkullu pisortanut kingunerusussat  

Misissuineq aningaasartuutitaqassaaq. Taakkuni ilinniagartuup ukiumi ataatsimi 

akissarsiarisartagaanit 500.000 koruunit missaannit amerlanerunissaat ilimananngilaq.  

 

Aningaasatigut allaffissornikkullu sullivinnut namminersortunut kingunissai. 

Soqanngilaq 

 

Aningaasatigut allaffissornikkullu innuttaasunut kingunissai 

Soqanngilaq. 


